
Ndërmjetësimi është veprimtari jashtëgjyqësore në të cilën palët kërkojnë zgjidhjen e një 
mosmarrëveshjeje me anë të një personi të tretë asnjanës, ndërmjetësit, për të arritur një 
zgjidhje të pranueshme të mosmarrëveshjes dhe që nuk bie në kundërshtim me ligjin.

Parimet bazë të zgjidhjes së mosmarrëveshjeve me ndërmjetësim

- Vullneti i lirë i palëve
Palët janë të lira të zgjedhin ose jo ndërmjetësimin. Nëse pranojnë, ato 
përcaktojnë kushtet, procedurën, si dhe afatet e procesit, për aq sa është e 
lejueshme. Në çdo rast, pranimi i ndërmjetësimit si alternativë për zgjidhjen 
e konfliktit nuk i kufizon të drejtat e palëve për të përdorur të gjitha mjetet 
ligjore që ato kanë në dispozicion. Secila nga palët mund të tërhiqet nga 
procesi i ndërmjetësimit në çdo kohë nëse e gjykon me vend, ndërsa zgjidhja e 
ndërmjetësuar bazohet në marrëveshjen e arritur mes tyre. 

- Paanshmëria
Ndërmjetësimi është një veprimtari e pavarur që realizohet nga një ndërmjetës 
profesionist i licencuar dhe i regjistruar në Regjistrin e Ndërmjetësve. Ai 
siguron zgjidhjen e mosmarrëveshjes me efikasitet, drejtësi dhe paanshmëri, në 
mënyrë profesionale e pa paragjykime. 

- Barazia e palëve 
Palët në ndërmjetësim janë në pozita të barabarta dhe procedura zhvillohet në 
mënyrë të tillë që të sigurojë trajtimin e njëjtë të tyre, duke marrë parasysh 
të gjitha rrethanat e çështjes, si ato ligjore ashtu edhe njerëzore, sociale, 
psikologjike, etj.  

- Konfidencialiteti
Tërësia e të dhënave dhe rrethanave në lidhje me procedurat e ndërmjetësimit 
është konfidenciale. 

- Bashkëpunimi i ndërsjellë
Ndërmjetësimi është një proces që u mundëson palëve të bien dakord për 
zgjidhjen e mosmarrëveshjes së tyre. Ato vendosin para së gjithash interesin e 
përbashkët dhe bashkëpunojnë për gjetjen e zgjidhjes më të përshtatshme për 
rastin e tyre. 

Përparësitë e ndërmjetësimit si alternativë për zgjidhjen e mosmarrëveshjeve

- Ndërmjetësimi u ofron palëve një mekanizëm më të shpejtë, më pak të 
kushtueshëm dhe më transparent për zgjidhjen e mosmarrëveshjeve midis tyre.

- Ndërmjetësimi u jep palëve mundësinë për të vendosur vetë për kushtet e 
zgjidhjes së mosmarrëveshjeve mes tyre. 

- Ndërmjetësimi ruan marrëdhëniet e mira reciproke midis palëve të përfshira në 
mosmarrëveshje.

- Ndërmjetësimi i mosmarrëveshjeve normalizon dhe përmirëson marrëdhëniet 
familjare.

- Ndërmjetësimi ndihmon në rritjen e aksesit në drejtësi për të gjitha grupet dhe 
individët.



- Ndërmjetësimi i mosmarrëveshjeve lehtëson ngarkesën e çështjeve në gjykata, 
duke kontribuuar në mirëfunksionimin e gjykatave.

- Ndërmjetësimi mundëson rritjen e besueshmërisë mes gjyqtarëve dhe avokatëve 
e palëve, duke eliminuar paragjykimet e ndërsjella në lidhje me vonesa të 
qëllimshme apo sjellje jo etike.

- Ndërmjetësimi mënjanon hapësirat për korrupsion në gjykata.
- Ndërmjetësimi kontribuon në përmirësimin e efektivitetit të punës së gjyqësorit. 

Baza ligjore për ofrimin e shërbimit të ndërmjetësimit:

Ligji nr. 10 385, datë 24.02.2011 “Për Ndërmjetësimin në Zgjidhjen e Mosmarrëveshjeve”, 
i hartuar në përputhje me legjislacionin e Bashkimit Evropian dhe praktikën më të mirë 
ndërkombëtare, përcakton se ndërmjetësimi zbatohet si zgjidhje alternative e të gjitha 
mosmarrëveshjeve në fushën e së drejtës civile, tregtare, të punës dhe familjare, ku 
përfshihen, por jo vetëm: 

- çështjet civile dhe familjare, kur ndërthuren interesat e të miturve;
- çështjet e pajtimit në rastet e zgjidhjes së martesës;
- çështjet me karakter pasuror, si ato me objekt padie deri në 500 mijë lekë, etj.

Ndërmjetësimi zbatohet edhe në fushën penale për çështje që shqyrtohen nga gjykata me 
kërkesën e të dëmtuarit akuzues ose me ankim të të dëmtuarit, pa përmendur rastet kur 
një ligj i veçantë e lejon një gjë të tillë.

Sipas ligjit, palët në konflikt, me vullnetin e tyre të lirë, kërkojnë dhe pranojnë 
ndërmjetësimin si alternativë për zgjidhjen e mosmarrëveshjes, pavarësisht nëse kjo 
është paraqitur për zgjidhje para organit të përcaktuar nga ligji. Nëse po, gjykata apo 
organi përkatës shtetëror detyrimisht ftojnë palët për zgjidhje me ndërmjetësim.   

Ndërkohë, Kodi i Procedurës Civile parashikon që gjyqtari gjatë veprimeve përgatitore 
bën të gjitha përpjekjet për ta zgjidhur mosmarrëveshjen me pajtim, kur e lejon natyra 
e çështjes. Për këtë qëllim, kur është rasti ai urdhëron edhe paraqitjen e vetë palëve. 
Përpjekjet për pajtim mund të përsëriten në çdo fazë të hetimit gjyqësor.

Procedura e zgjidhjes së mosmarrëveshjeve në “Qendrën e Ndërmjetësimit pranë 
gjykatës”

Përveç ndërmjetësimit nga gjyqtarët apo atij në komunitet (për mosmarrëveshje të cilat 
nuk shkojnë fare në gjykatë), në Shqipëri, që nga viti 2009, funksionon me sukses modeli 
i ndërmjetësimit i lidhur me gjykatën sipas procedurës së sqaruar në vijim:  

- Gjyqtari, në përputhje me ligjin, fton palët të shfrytëzojnë lehtësirat që ofron 
zgjidhja alternative e mosmarrëveshjes së tyre me ndërmjetësim. 

- Pasi gjykata ka pëlqimin e palëve dhe me vullnetin e tyre të lirë, ajo ia referon 
çështjen për zgjidhje me pajtim Qendrës së Ndërmjetësimit.



- Koordinatori i Qendrës së Ndërmjetësimit, në bashkëpunim me palët, cakton 
ndërmjetësin për trajtimin e rastit.

- Ndërmjetësi kontakton palët në seanca të veçanta e më pas në seanca të 
përbashkëta, duke i ndihmuar ata për zgjidhjen e mosmarrëveshjes me pajtim.

- Pasi palët bien dakord, ato nënshkruajnë një aktmarrëveshje, e cila i kalohet 
sërish gjykatës për të miratuar zgjidhjen me ndërmjetësim. Aktmarrëveshja 
përbën titull ekzekutiv, i detyrueshëm për t’u zbatuar.

USAID, në kuadrin e Programit për Forcimin e Sistemit të Drejtësisë në Shqipëri (JuST) 
ofron mbështetje për zhvillimin e shërbimit të ndërmjetësimit për çështjet tregtare dhe 
ato familjare përmes qendrave të ndërmjetësimit pranë gjykatave, duke bashkëpunuar me 
Fondacionin “Zgjidhja e Konflikteve dhe Pajtimi i Mosmarrëveshjeve” (FZK).

USAID JuST
Rr. “Ismail Qemali”
Nr. 32, Kati i tretë
Tiranë  1000
Tel:   +355-4-22-77-910
Faks: +355-4-22-70-460
E-mail: office@ajssp.org.al
http://albania.usaid.gov/JuST

Qendra e Ndërmjetësimit
pranë Gjykatës së Rrethit Gjyqësor Korçë
Koordinatore: Keti Qirinxhi 
Tel: 069 55 66279
E-mail: ketiqirinxhi@yahoo.com

Zgjidhja e mosmarrëveshjeve tregtare dhe familjare me ndërmjetësim 
një zgjedhje që nxjerr të gjithë të fituar.

FZK
Rr. “Him Kolli”,
Pallati P.F.Trade
Kati i parë, Nr. 2-C,
Tiranë
Tel:   +355-4-22-48-681
Faks: +355-4-22-32-739
E-mail: gjoka@albaniaonline.net
www.mediationalb.org

Projekti JuST i USAID-it synon rritjen e transparencës, paanshmërisë 
dhe efektshmërisë në gjykata, konsolidimin e rolit mbikëqyrës dhe 
antikorrupsion të organizatave të shoqërisë civile dhe medias, si dhe 

forcimin e arsimimit juridik dhe avokatisë në Shqipëri.

